
Saguaren genoma osoa sekuentziatu du Erresuma Batuko, AEBetako eta Suediako zientzialari talde batek. Gizakiaren genomarekin alderatuta, saguaren geneen bosten bat desberdinak dira.

Gizakia eta sagua, uste baino ezberdinagoak

Irune Lasa - Donostia 
Orain zazpi urte argitaratuako saguaren genomaren zirriborroa oinarri hartuta, baina beste modu bat erabiliz, zientzialari talde batek animalia horren genoma osoa sekuentziatu du, eta hainbat informazio berri bildu, bai saguez, baita haien genomak gizakiarekiko duen antzekotasunaz ere. Izan ere, hasteko, orain arte uste zena baino desberdinagoak dira saguak eta gizakiak genomaren mailan. Geneen bostetik lau dituzte berdinak, baina saguaren geneen gainerako bostena gene zaharren kopia berriak dira (bikoizketak), eboluzioaren azken 90 milioi urteetan agertutakoak, behin gizakiaren eta saguaren arbasoak bananduta. 

Ikerlariek azaldu dutenez, saguak proteinak kodifikatzeko 20.210 gene ditu, gizakiak baino milatik gora gehiago. Ezberdinak diren gene horiek, gehienbat zerikusia dute usaimenarekin eta sexu ugalketarekin. Usaimenaren barruan, organo bomeronasalaren funtzioei eragiten dieten geneak asmatu dituzte saguek. Animalia horiek bizitza soziala eta sexuala erregulatzen dituzten feromonen detekzioaz arduratzen da, hain zuzen, organo bomeronsala. Gizakietan dagoenik ez da oraindik frogatu. 

«Aurkitu duguna oso garrantzitsua da bereiztu ahal izateko ugaztunen biologia komunaren oinarri diren geneak eta gizakiak eta saguak desberdintzen dituztenak», azaldu zuen herenegun gauean Oxford Unibertsitateko Chris Pontingek. 

Ez da garrantzi gutxikoa, ez, kontuan hartzen bada laborategiko saguak direla zientzia ikerkuntzarako eta, batez ere, giza osasunaren inguruko esperimentaziorako gehien erabiltzen diren animaliak, nahiz eta ugari diren erabilera horren aurkako taldeak. Saguetan egindako ikerketek hainbat aurrerapauso ekarri dituzte, besteak beste, minbiziaren, diabetesaren eta beste hainbat gaitzen tratamenduetan. 

Eta, hain zuzen, ikerketa horietarako oso baliagarria izango da sagu eta gizakien genomen arteko ezberdintasunei buruzko informazio ahalik eta zehatzena. Beharbada, hori dela eta, sagua da bere genoma osoa sekuentzia osoa sekuentziatua duen ugaztunetan bigarrena. Egia da beste ugaztun askoren genoma ere sekuentziatu dela, hala nola tximinoarena, zakurrarena, arratoiarena, baita ornitorrinkoarena ere. Baina lan horiek guztiak, oraingoz, zirriborroak dira; ez dira osorik sekuentziatu. Saguaren genoma osoa sekuentziatzeak hamar urteko lana eman dio AEBetako, Erresuma Batuko eta Suediako ikerlariak biltzen dituen talde horri. 

1999. urtean hasitako lanaren zirriborroa 2002an argitaratu zuten, geneen %94 eta %95aren artean sekuentziatuta. Baina saguaren genoma sekuentzia hark 176.000 hutsune zituen, eta genomaren zenbait zati okerreko tokian kokatuak. Hutsune horiek betetzen eta guztia zegokion tokian kokatzen ahalegin berezia egin duela dio taldeak. «Soilik galdutako gene horiek aintzat hartuz lor daiteke bi espezieen (saguen eta gizakien) arteko ezberdinatsunaren ezagutza zabala», idatzi dute ikerlariek PLoS Biology aldizkarian argitaratutako euren artikuluan. 

Dena den, saguaren genomaren sekuentziazioa fintzen jarraituko dute talde bereko zientzialariek , orain aurkeztutako hobetzeko. «Badirelako genomaren eremu batzuk berraztertu beharko liratekeenak». 

 Gaur mende erdi bat beteko da lehen aldiz bi tximino espaziora bidali eta Lurrera onik itzuli zirenetik. Animaliak erabili izan dira espaziorako bidaiek gizakiaren osasunarengan izan dezaketen ondorioak ikertzeko.
Espaziorako bidaietan aitzindariak, tximinoak 

Lasa - Donostia 
Gizakia espaziora bidaltzeko erronka hartu zutenean, sobietarrek eta estatubatuarrek zalantza ugari zituzten. Askok pentsatzen zuten gizakiek ezin zutela bizirik iraun denbora luzez grabitaterik gabe. Eta hori probatzeko animaliak erabili zituzten. Beharbada, espaziora bidalitako animaliarik ezagunenetako bat Laika izango da, sobietarrek Sputnik 2an bidalita Lurraren orbitara 1957ko azaroaren 3an iritsi zen zakurra. Kaletik hartutako zakur emeak ez zuen aukera handirik izan, Sputnika lurrera itzultzeko modurik ez baitzen prestatu. Laika ordu gutxira hil zen, eta ontzia goi atmosferan erre zen lau hilabetera. Sobietarrek zakurrak erabili zituzten espazio bidaietarako. Estatubatuarrek, berriz, tximinoak. Eta gaur 50 urte, lehen aldiz lortu zuten bidalitako bi tximino bizirik itzultzea. Able zen bata, rhesus makakoa, eta Miss Baker bestea, urtxintxa tximinoa. Cañaveral lurmuturretik Jupiter-AM-18 suzirian bidali zituzten 500 kilometrora. Ordu laurdenera Karibeko Antigua irlan ziren, bizirik. Baina, arrakastaren prentsaurrekoaren aurretik, Able hil egin zen, buruan zituen elektrodoak kentzeko ebakuntzaren anestesiarengatik. 
